
Zahvaljujući dugogodišnjoj uspješnoj saradnji Federalne uprave za geodetske i imovinsko-pravne poslove
(FGU) i Državne geodetske uprave Republike Hrvatske (DGU), u prostorijama Državne geodetske uprave,
u Zagrebu, je održan sastanak dvije delegacije 12.12.2023. godine. Delegaciju FGU je ovom prilikom
predvodio direktor Željko Obradović, dok je DGU predstavljao direktor Antonijo Sušić. Ovaj susret
predstavlja realizaciju dugoročnih i dobrih partnerskih odnosa između FGU i DGU koji su osnova za
jačanje saradnje u sektoru zemljišne administracije.

Posebna pažnja je posvećena Infrastrukturi prostornih podataka (IPP) u skladu s INSPIRE direktivom EU,
a koja ima za cilj omogućavanje dijeljenja i harmonizaciju geoprostornih informacija na Evropskom



nivou. Delegacije su razmijenile iskustva i najbolje prakse u implementaciji ove direktive, s naglaskom na
poboljšanju pristupa geoprostornim podacima i olakšavanju njihove interoperabilnosti.

Pored toga, diskutirano je o temama vezanim za registar zgrada, masovno vrednovanje nekretnina te druga
pitanja od značaja za sektor zemljišne administracije. Usprkos vlastitim specifičnostima, delegacije su
istakle važnost usklađivanja s modernim standardima geodetskog poslovanja i praksi, čemu svjedoče
projekti premjera i uspostave zemljišne knjige po novom katastarskom premjeru. Ovi projekti imaju
ključnu ulogu u unapređenju transparentnosti vlasništva, pravne sigurnosti i imovinskog sistema.

Postignut je dogovor da će praksa redovnih susreta između Federalne uprave za geodetske i imovinsko-
pravne poslove i Državne geodetske uprave RH biti nastavljena a što ukazuje na čvrstu predanost obje
strane u jačanju saradnje te razmjeni iskustava i najboljih praksi u geodetskom sektoru.

Naglašena je predanost obje institucije u postizanju visokih standarda u sektoru zemljišne administracije,
a koji će unaprijediti kvalitet geodetskih usluga i doprinijeti pravnoj sigurnosti i transparentnosti
vlasništva.

